
Телмәр – төп аралашыу сараһы

           Телмәр – төп аралашыу сараһы һәм фекерләү формаһы. Дөрөҫ телмәр төҙөй белеү – мәктәпкәсә йәштәге балалар​ҙың төрлө яҡлы үҫеше өсөн мөһим шарт. Ошо осорҙа баланың аң кимәле үҫешә, тәүге күҙаллауы барлыҡҡа килә, тирә-йүндәге ябай бәйләнештәр тураһы​нда белеме формалаша.

Балаларҙың телмәрен үҫтереү уҡытыу-тәрбиә эшенең айырылғыһыҙ бер өлөшө. 
         Биш йәшкә еткән баланың телмәре төрлөләнә һәм байый. Актив һүҙлеге артыу (биш йәшкә 3000 һүҙ) балаға фекерен анығыраҡ белдерергә, өлкәндәр һәм тиңдәштәре менән иркен аралашырға мөмкинлек бирә. 
Биш йәшлектәр рифмаға ныҡ тартыла. Улар шиғыр тыуҙыра, рифмалы һүҙҙәр һайлай, хатта бер ниндәй мәғәнәһе булмағандарын да әйтә. Был йәштәге балаларҙың күбеһе шышылдаусы өндәрҙе (ш,ж,ч,щ) асыҡ һәм таҙа әйтә белә, күптәре р, л өндәрен дә дөрөҫ әйтә. Биш йәшлек балаларҙы яңы һүҙҙәр менән таныштырыуҙы дауам итергә, предметтарҙың сифатын аныҡ атарға, улар нимәнән эшләнеүен билдәләргә (өҫтәл, ултырғыс – ағастан), предметтарҙың оҡшаш һәм айырмалы сифаттарын табырға өйрәтергә кәрәк. 
Балалар йыш ҡына ваҡыт төшөнсәләрен бутай: кисә һәм иртәгә, иртәнсәк һәм кис, яҙ һәм көҙ. Теге йәки был ваҡыт төшөнсәһенең бер нисә билдәһен атап, балаға йылдың ниндәй миҙгеле хаҡында һүҙ барыуын әйтергә ҡушырға мөмкин: 
- Ҡасан балалар сана шыуа? 
-Ҡыш  көнө. 
- Ҡасан еләк бешә? 
-Ҡасан йылғала һыу инергә була? 

-Йәй көнө.                                         
Баланың пространство мөнәсәбәттәрен белеүен асыҡлағыҙ: Һин ҡайһы ҡулың менән һүрәт төшөрәһең? Машинаңды һул ҡулыңа ал. Бындай күнекмәләр балаға эргәһендәгеләрҙең телмәрен аңларға, үҙ телмәрен аныҡ ҡорорға, өлкәндәр ҡушыуы буйынса дөрөҫ хәрәкәт итергә өйрәнергә ярҙам итә. 
Бала телмәренең грамматик яҡтан дөрөҫлөгөнә иғтибар итеү мотлаҡ. Ул һүҙҙәрҙә үҙ-ара нисек бәйләй? Әгәр ҙә хаталар булһа, төҙәтергә кәрәк, төҙәтмәһәң хаталар бала телмәрендә нығынасаҡ, аҙаҡ уларҙан арыныу бик ауыр буласаҡ. 
Баланың һөйләү телмәре үҫеүе уның бәйләнешле телмәрен формалашыуҙа төп урын алып бара. Бала был йәштә нимә хаҡындалыр һөйләргә, үҙенең күҙәтеүҙәре менән уртаҡлашырға, ижад итергә ярата. Нисек кенә бушамаһағыҙ ҙа, уның актив телмәрен хуплағыҙ, уны тыңларға өйрәнегеҙ. Әгәр балағыҙ һөйләшеп бармаһа, уны үҙегеҙ һөйләшергә мәжбүр итегеҙ, һорауҙарбирегеҙ.
       Баланың һүҙлеге артыу менән бергә уның һөйләү телмәре лә камиллаша. Өндәр аңлайышлы, асыҡ, аныҡ булыуына, телмәр темпына, интонация сараларына айырыуса  иғтибар итегеҙ. Был маҡсатта шиғыр ятлау һәм уҡыу, аудио яҙмаларҙан хикәйәләр тыңлау отошло. 
     Баланың бәйләнешле, эҙмә-эҙлекле грамматик һәм фонетик яҡтан дөрөҫ итеп үҙ фекерен әйтә белеү, уратып алған донья тураһында төрлө ваҡиғалар һөйләй алыуы уның тормошонда мөһим роль уйнай. Телмәре үҫешкән булыуы балаға киләсәктә мәктәптә уҡыуы өсөн дә , шәхси сифаттарын формалаштырыу өсөн дә ҙур әһәмиәткә эйә. Ғөмүмән, балаларҙы таҙа, асыҡ, грамоталы һөйләргә өйрәтеү башҡорт халҡы​на ғына хас өндәрҙе дөрөҫ әйтерг​ә өйрәтеүҙән башлана. Ошо йәштәрҙә бала шәхесенең үҫеше, уны уратып алған өлкәндәрҙең һәм балаларҙың, күберәк осраҡта, уның инициативаһын таныуға бәйле. Шул уҡ ваҡытта, бала беренсе аҙым яһаһа, ниндәйҙер бер эш башлаһа, уға ярҙам итеү мотлаҡ. Балаларҙың төрлө төрҙәге эшмәкәрлеген бергәләп ойоштороу файҙалы. Мәҫәлән, ғаилә тарихы тураһында альбом эшләү, баланың йәшәгән урамдың йәки ҡаланың планын төҙөү, ҡоштарға тағараҡ эшләү һ.б.. Өлкәндәр төркөмөндә ҡабатлап һөйләү, уйынсыҡтарҙы, предметтарҙы тасуирлау, сюжетлы, сериялы һүрәттәр буйынса һөйләү, үҙ-тормош тәжрибәһенән сығып һөйләү телмәр үҫтереүҙә киң ҡулланылған алымдар. Әгәр ҙә бала ошо әйтелгән алымдарҙы үҙләштергән икән, тимәк уның тирә - йүн менән аралашыу мәҙәниәте тәрбиәләнгән, тип иҫбатларға мөмкин. Йәғни, баланың үҙ йәшенә ҡарата телмәре кәрәкле кимәлдә үҫешкән булыуы асыҡлана.
Өкәндәр бала яуап ҡайтарғанда һүҙҙәрҙе асыҡ һәм башҡалар аңларлыҡ итеп, тамамланған һөйләмдәр менән әйтергә күнектерәләр. 
Бала телмәрен үҫтереүҙә ата-әсәнең уның менән аралашыуы бик мөһим роль уйнай. Үҙ-ара аралашыу һәм йылы мөнәсәбәт булдырыу ике яктан да бара. Ата-әсә телмәре баланың булмышына, мөмкинлегенә яраҡлаша. Ул процесс һөйләмдәр төҙөүҙә генә түгел, бигерәк тә һүҙ байлығын туплауҙа сағыла. Күп ғаиләләрҙең ғөрөф-ғәҙәттән килгән махсус һүҙ тупламаһы була. Нәҫелдән нәҫелгә күсеп эшкәртелгән был һүҙҙәр бала менән аралашыу өсөн тәғәйенләнгән ҡомартҡы байлыҡ булып та хеҙмәт итә.

